
Тема:
               ТИҢДӘШ КИСӘКЛӘРНЕ    

                     КАБАТЛАУ
                          7 класста татар теле дәресе

                            Дәрес -презентация

                       Фәйзиева А.В

  ТИҢДӘШ КИСӘКЛӘРНЕ КАБАТЛАУ
                                  7 класста татар теле дәресе
                                   Дәрес -презентация

               Дәрес милли-региональ компонентларга нигезләнеп үткәрелә.

  Максат 1.Тиңдәш кисәкләрне гомумиләштереп кабатлау, белем 
                  күнекмәләрен камилләштерү, системага салу, практикада
                  куллану.                           

                2.Иҗади фикерләү  сәләтен ,язма һәм сөйләм телен үстерү.

                 3. Милли-региональ компонентларга таянып, туган якка мәхәббәт    

                  тәрбияләү,якташ язучылар иҗатына кызыксыну , горурлык   

                  хисләре тәрбияләү.
 Җиһаз:  Татар теле 7 класс,интерактив такта, слайдлар,магнитофон, төрле  

              биремле  карточкалар , терәк-схема,сигнал карточкалар,   якташ 

              язучыларның  китапларыннан күргәзмә. 

                             Дәрес барышы.

1. Оештыру өлеше.

Дәреснең максатын аңлату.

          И минем җандай кадерле,

          И җылы, тере телем.

          Кайгылар теле түгел син,

          Шатлыклар теле бүген.

          Тик синең ярдәм белән мин,

          Тик синең сүзләр белән.

           Уйларым , хыялларымны

           Дөньяга әйтә беләм.

   Хәерле көн, укучылар! Бүген безнең туган тел,ана теле,татар теле дәресе. Без алдагы дәресләрдә  тиңдәш кисәкләр турында өйрәндек.Бүген гомумиләштереп өйрәнүне дәвам итәрбез, алдагы дәресләрдә алган белемнәрне ныгытырбыз,камилләштерербез.
  Өй эшен тикшерү.(Өч төрле авырлыктагы бирем)

        Узган дәрестә бирелгән өй эшен карап китик. Һәр бирем буенча бер 
              укучыны тыңлау.

    1 нче төркем.  Дәреслектәге    күнегүдәге тиңдәш кисәкләрне табарга.

    2 нче төркем.   “Сабантуй” газетасыннан тиңдәш кисәкләр кергән 5 җөмлә 
           язып алырга.

    3 нче җөмлә.  Тиңдәш кисәкләр кулланып миниатюр сочинение язарга .

       “Чын дустым”
         Нәтиҗә ясау.
        Число , тема язу.

    Ә хәзер экрандагы шигъри юлларны дәфтәрләргә матур язу күнегүе итеп яып алыгыз, тиңдәш кисәкләрне табыгыз,тыныш билгесен куегыз.

      И туган тел  и  матур тел
      Әткәм-әнкәмнең теле.

   Дөрес вариантын экранда күрсәтү, дөреслеген тикшерү. 
  Укучылар нәтиҗә ясый.

      Экранда күрсәтү.
  - Тиңдәш кисәкләр бер үк сорауга җавап бирә һәм бер үк сүзгә 
    карый.

     Кагыйдәләр дәфтәренә терәк-схема төзи башлау, беренче нәтиҗәне язып    

      кую.

     -Укучылар игътибар иттегезме, кемнең шигъри юллары иде бу? 
Әйе, укучылар ,бу яраткан шагыйребез, татар әдәбиятының йөзек кашы, татар шигъриятен үстерүгә зур өлеш керткән якташыбыз Габдулла Тукайның “Туган тел” шигыреннән өзек иде.Безнең телебез Тукай шигырьләре ,әкиятләре белән ачыла. Еллар үткән саен аның бөеклеге арта гына бара.
    Экранда Тукай портреты һәм “Арча ягы илебезгә бик күп атаклы кешеләр бирде.Шуларның барысының да таҗы-Тукай” дигән сүзләр күрсәтелә.

2. Хәзер һәркемгә  карточкалар өләшәм. Тиңдәш кисәкләрне табып, нинди җөмлә кисәге икәнен ачыкларга һәм тактага куелган таблицадагы кесәләргә  дөресен салырга кирәк. Чылбыр рәвешендә эшләнә.
                   Укучылардан нәтиҗә ясатыла,терәк-схемага языла.

                    Экранда күрсәтелә.
   - Барлык җөмлә кисәкләре дә тиңдәшләнә ала.

   Укучылар, сезгә бирелгән өзек кемнең әсәреннән алынган,игътибар итегез әле. (Г.Бәширов “Туган ягым- яшел бишек”)

         Г.Бәширов - әдәбиятыбызның аксакалы, якташ язучы. Ул Арча   

    районының Яңасала авылында туган.
 Экранда портреты һәм “Г.Бәширов - авыл халкының күңел матурлыгын,гореф-гадәтләрен,күркәм йолаларын сурәтләүче олпат язучы”   

дигән сүзләр күрсәтелә.
 3.Авыл җиренең табигатен,аның ямьлелеген авылда туып үсеп тә күпләребез тоемлый алмый.Ә менә бу матурлыкны тасвирлап бирүдә Мөхәммәт Мәһдиевкә тиңнәр бар микән? Казан арты, Масра кырлары, Кесмәс үзәннәре, торналар төшкән изге басулар турында гади , матур тел белән горурланып яза ул.Бер генә күренешне дә игътибарсыз калдырмый.Хәзер без әдибебезнең “Кеше китә-җыры кала” әсәреннән өзек тыңлап китәрбез, шул ук вакытта аның өчен иң кадерле булган Гөберчәкнең матур табигате белән танышырбыз.
              (Экранда слайдлар күрсәтелә) 
   Язманы тыңлаганда игътибарлы булыгыз,укучылар, язучы туган ягын сурәтләү өчен нинди чаралар кулланган? Сезгә дә туган авылыгыз турында җөмләләр язасы була.

   Хәзер тиңдәш кисәкләр кулланып ,туган авылыгыз, аның матурлыгы турында 3-4 җөмлә языгыз.
    Укыту,  нәтиҗә чыгару.
                     Экранда күрсәтелә.

· Тиңдәш кисәкләр сөйләмне матур, яңгырашлы итә.
 Укычылар, һәрбер шагыйрьнең иҗатында туган як , туган авылына багышланган шигырьләре бар Әйдәгез, бергәләп искә төшерик әле.
   Өзекләр сөйләү.    

      Г.Тукайның “Туган авыл “ шигыре

      С.Рәмиевнең “Авыл” 
      Ф.Яруллин “Туган ягы кирәк кешегә” һ.б.

 Ә менә сезнең авылдашыгыз Рифат Җамалның “Мирҗәмем- җир ямем” исемле китабында  шул ук исемдәге бик матур шигырь бар. Күпләрегез өчен таныштыр да ул.Тыңлап китегез әле һәм игътибар итегез ,искиткеч матур итеп сурәтли ул туган ягын.

                     Безнең авыл әллә ни зур түгел,

                     Урамы да аның өч кенә.

                     Халкы да аз. Ләкин өч геройны 
                     Биргән авыл булмый кечкенә.

                     Янында юк аның урманы да,

                     Күле дә юк, акмый зур елга.

                     Ник сагынам икән авылымны

                     Эштә чакта, өйдә һәм юлда?
                     Авылымның тузанына кадәр

                     Якын миңа элек-электән.

                     Сагыну хисе олыгайган саен

                     Арта бара икән нилектән?

                     Бу сорауга җавап таба алмас 

                     Хәтта 70 яшьлек бабай да.

                     Авылыма кайтсам эйләнәм мин

                     Ялан тәпиле бер малайга...

 Ә хәзер ,укучылар, мин сезгә шушы шигырьдән өзекләр язылган сигнал карточкалар өләшәм.Бу безгә белемне тиз генә тикшерү өчен ярдәм итәчәк.
Асларына сызылган сүзләрнең нинди җөмлә кисәге икәнен билгеләргә.

     Тикшерү ,хаталарны анализлау.

 Дәресебезне дәвам итәбез . Сезгә карточкалар өләшәм. Анда биремнәр төрле катлаулылыкта .1 ,2, 3 буынлы карточканы үзегез сайлап алыгыз, 
                                          1 нче буын
                      Тиңдәш кисәкләрне  табарга.

1.Әти , әни, ике апай уракка киттеләр. (Г.Тукай)

2. Мин торам кырларда, болында, урманда.(Г.Тукай)

                                           2 нче буын

             Тиңдәш кисәкләрне табарга, тыныш билгеләре куярга.

1.Көзге пычракта бозылып калган урамнар  юллар бөтен казылмалар чокырлар бер төн эчендә катып калганнар.(Г. Бәширов)
2. Бу абый безне җәй буе мәктәп янындагы яшелчә бакчасында кыяр кишер чөгендер бәрәңге үстертә куян карата ә кышын безгә итле яшелчәле кайнар аш ашата иде.(Г.Ахунов)

                                           3 нче буын

            Тиңдәш кисәкләрен табарга, тыныш билгесен куярга, нинди җөмлә 
      кисәге булуын билгеләргә.

1. Кышын язын кыр эшләрендә йөреп битләре каралган киленнәрнең җиңгиләрнең күзләрендә яшь бөртекләре ялтырый, кулларын артка куеп бөкерәеп торган бабайлар карт- корылар турырак басып торырга тырышалар.(М.Мәһдиев)

2. Кинәт лапас ишеге ачылды да бик мул ромашка исе тукранбаш исе баллы чәчәк исе бөркелде. (Р.Төхфәтуллин)

         Укучылар , тиңдәш кисәкләр нәрсә ярдәмендә бәйләнде?

          Нәтиҗә ясау.

                          Экранда күрсәтү

         Тиңдәш кисәкләр санау интонациясе һәм теркәгечләр 

                              ярдәмендә  бәйләнә.                              

        Бүгенге дәрестә барыгыз да бик актив катнашты. Билгеләрне биремнәрне тикшергәч куям.

    Дәфтәрләрне җыеп алу.

                                       Өй эше.

   Авылыгыз турында язган җөмләләрне тулыландырып, “Туган авылым минем” дигән темага иҗади эш эшләргә.

               Терәк-схема ярдәмендә дәрескә нәтиҗә ясау.

                       Экранда күрсәтү

                         Тиңдәш кисәкләр:
· бер үк сорауга җавап булып килә,

· бер үк сүзгә карый,

· санау интонациясе, теркәгечләр ярдәмендә бәйләнә,

· бөтен җөмлә кисәкләре булып килә ала,
· сөйләмне матур, яңгырашлы итә.

      Дәресебез ахырына якынлашты.  Сезне киләчәктә үз ягыбызның мактанычы, горурлыгы булуыгызны телим , ышанып калам. Эпиграф итеп алган сүзләр белән дәресебезне тәмамлыйбыз.

                      Арча ягы җырга салган

                      Җидегән чишмә көен.

                      Тукайлы, Гомәрле төбәк

                      Булуың белән сөен.
                              Фәйзиева Алсу Вазих кызы

         Арча районы Апаз урта мәктәбенең татар теле һәм әдәбияты  

                                  укытучысы

